
HAYOTIY MAZMUNNI MO‘LJALGA 
OLISH TALABALIK DAVRIDA HAYOTIY 
QADRIYATLARNI BELGILOVCHI MEZON 
SIFATIDA 

Xayrullaeva Zebiniso Toxirovna
O‘zbekiston Milliy universiteti tadqiqotchisi 

Annotatsiya. Maqolada talabalik davrida hayotiy qadriyatlar shakllanishiga hayotiy mazmunni mo‘ljalga 
olishning ta’siri masalalari o‘rganilgan. Dastavval hayotiy mazmunni mo‘ljalga olish tushunchasining mazmuni 
hamda bu borada xorijiy olimlarning nazariy yondashuvlari tahlil qilingan. Shuningdek, talaba shaxsida hayotiy 
qadriyatlar shakllanishiga hayotiy mazmunni mo‘ljalga olishning empirik tasiri yoritilgan.

Kalit so‘zlar: talabalik davri; hayotiy mazmunni mo‘ljalga olish; hayotiy qadriyat; hayotiy maqsad; jarayon; 
natija; “Men”ni nazorat qilish; hayotni nazorat qilish; sog‘liq; moddiy ta’minot; ijod; oila; karera; xizmat; shon-
sharaf; dam olish.
Abstract. The article examines the influence of focusing on life’s meaning on the formation of life values 
during the student period. First, it describes the concept of focusing on the meaning of life and analyzes 
foreign scholars’ theoretical approaches. Then it empirically demonstrates how this focus shapes the life 
values of a student’s personality.

Key words: student period; focusing on the meaning of life; life values; life goal; process; result; self-control; 
life control; health; material security; creativity; family; career; service; glory; recreation.
Аннотация. В статье рассматривается влияние ориентации на жизненный смысл на формирование 
жизненных ценностей в студенческий период. Сначала изложено содержание понятия «ориентация 
на жизненный смысл» и проведён анализ теоретических подходов зарубежных учёных. Затем с 
эмпирической точки зрения освещено влияние ориентации на жизненный смысл на формирование 
жизненных ценностей личности студента.

Ключевые слова: студенческий период; ориентация на смысл жизни; жизненные ценности; жизненная 
цель; процесс; результат; контроль «Я»; контроль жизни; здоровье; материальное обеспечение; 
творчество; семья; карьера; служба; слава; отдых.

KIRISH
Turli sohalardagi bo‘lajak mutaxassislarni kasbiy tayyorlashda hayotiy mazmunni mo‘ljalga olish 

muammosi alohida ahamiyat kasb etadi. Pedagogika bo‘yicha oliy ta’lim muassasasi talabalarida esa bu 
masala yanada dolzarb bo‘ladi, chunki ularga kelajakda o‘quv jarayonida shaxsni shakllantirish va rivojlan-
tirish kabi murakkab vazifa yuklatilgan. Talabalarning hayotda o‘z o‘rnini anglashi va hayotiy mazmunini 
mo‘ljalga olish ko‘nikmalarini shakllantirish ularning kasbiy va shaxsiy yutuqlari uchun muhim shartdir.

Oliy ta’lim maskanida tahsil olish – shaxs hayotining muhim bosqichi bo‘lib, uning barcha struk-
turaviy jihatlarini rivojlantiradi. Universitetga kirish paytida talabalar ma’lum darajada hayotiy mazmunni 
mo‘ljalga olishga ega bo‘ladi va shu asosda mutaxassislikni tanlaydi. O‘qishni yakunlashga yaqin, tala-
balar ko‘pincha o‘z yutuqlarini o‘tgan yillar bilan taqqoslab, hayotiy mazmun tuzilmasini yanada mustah-
kamlaydi. Shu bilan birga, ular jamiyatda o‘z o‘rnini aniqlashga yordam beradigan amaliy tajriba orttiradi.

Hayotiy mazmunni mo‘ljalga olish oliy ta’lim jarayonida talabaning dunyoqarashi va o‘z hayotiga 
bo‘lgan munosabatini ifodalaydi. Bu jarayon kasbiy va shaxsiy maqsad hamda vazifalarni aniqlash, muhim 
qadriyatlarga e’tibor qaratish va boshqalar uchun yo‘l-yo‘riq beradi.

Hayotiy mazmunni mo‘ljalga olish – shaxs hayotning ma’nosini topish, maqsadli yo‘nalishga intilish 

vektoridir. Bu holat hayotiy qadriyatlar bilan bog‘lanib, joriy vazifalar va faoliyatni shakllantiradi hamda 
atrof-muhitga bo‘lgan munosabat, xulq-atvor va xarakterga ta’sir qiladi.

Hayotiy mazmunni mo‘ljalga olish nafaqat bitta maqsad yoki g‘oya bilan cheklanib qolmaydi, balki 
kichik va katta mazmunlardan iborat murakkab iyerarxik tizimdir. U turli ma’no tuzilmalaridan tashkil 
topgan ko‘p darajali va yaxlit tizimni anglatadi.

MAVZUGA OID ADABIYOTLAR SHARHI
D. A. Leontyev mazmuniy sohaning tuzilishini ko‘rib chiqib, uni piramida shaklida taqdim etilishi 

mumkin bo‘lgan mazmuniy boshqarishning uchta iyerarxik darajasiga ajratgan [8]. Ya’ni, bu shaxsning 
atrofdagi voqelik ob’ektlariga nisbatan munosabatining mazmunini sub’ektiv aks ettirishdir: ba’zi tashqi 
ob’ektlar shaxs uchun muhimroq bo‘lib, boshqalari kamroq ahamiyat kasb etadi va ularga nisbatan ijobiy 
munosabat zaif ifodalanadi; uchinchi darajadagi ob’ektlar esa shaxsning ichki dunyosida namoyon boʻladi.

Hayotiy mazmunni mo‘ljalga olish shaxsning yetukligining asosiy ko‘rsatkichlaridan biri bo‘lib, inson 
mustaqil ravishda atrof-muhit bilan uyg‘un munosabatda yashay olishi hamda o‘z hayotini boshqarib, xat-
ti-harakatlari oqibatlari uchun javobgar bo‘lishini bildiradi [6].

Hozirgi kunda yoshlar oldiga yangi sharoitlarga moslashgan ideallar, ustanovkalar, qadriyatlar va nor-
malarning yangi tizimini shakllantirish bo‘yicha alohida talablar qo‘yilmoqda.

Hayot mazmunini mo‘ljalga olish tuzilmasida bir qator tarkibiy qismlar mavjud bo‘lib, ulardan biri 
– vaziyat jihati. Bu jihat hayotning maqbul mazmuni kontekstida turli vaziyatlarning ta’siri ostida maz-
munlarning dinamik iyerarxiyasi mavjudligini nazarda tutadi. Shu bilan birga, qulay hayot mazmunini 
mo‘ljalga olish shakllangan qadriyatlar darajasi sifatida tushunilishi lozim: ular shaxsga hayot mazmunini 
amalga oshirish uchun haqiqiy vaziyatni hisobga olib, xatti-harakatlarini boshqarish va vaziyatni o‘zgarti-
rish qobiliyatini beradi.

Hayot mazmunini mo‘ljalga olishning qulay komponenti yosh jihatini o‘z ichiga oladi. Bu komponent 
insonning yosh davrini hisobga oladi: har bir yosh bosqichi mazmunni mo‘ljalash jarayonida o‘ziga xos-
likka ega. Masalan, bolalik davrida mazmunning psixologik zaminiga asosiy zarba beriladi, biroq maz-
munni mo‘ljalash izlash davri emas [5].

Talabalik davri esa hayotning maqbul mazmunini izlashning faol bosqichidir. Ammo bu davrda hayot 
yo‘lini va asosiy mazmunni tanlash bilim va tajriba etishmasligidan, ta’lim muassasalari yoshlarni ongli 
hayot yo‘lini tanlashga yetarli darajada tayyorlamasligidan murakkablashadi [4].

E. S. Berberyan ta’kidlaganidek, talabalik davridagi qadriyatli va hayot mazmunini mo‘ljalga olish xus-
usiyati shundaki, shaxs asosan kasbiy faoliyatga yo‘naltiriladi: kasb tanlaydi, rejalar tuzadi, mafkuralarga 
amal qiladi va o‘z e’tiqodiga ega bo‘ladi [2]. Psixologlar bu bosqichni “inqirozli” deb atashgan, chunki 
shaxs turli muqobil variantlar orasidan bitta aniq yo‘nalishni belgilashi talab qilinadi [1].

L. V. Kosikova va Yu. V. Lyakh nazariyasiga ko‘ra, hayot mazmunini mo‘ljalga olish insonning mavjud 
holatlar, voqeliklar va vaziyatlarga adekvat munosabatini ta’minlashi, vaziyatlarning katta qismini inson o‘z 
faoliyati jarayonida shakllantirishi, harakat oqibatlarini anglab oldindan ko‘ra bilishi hamda mas’uliyatni o‘z 
zimmasiga olishini nazarda tutadi [7].

Shaxsning barqarorligi noqulay sharoitlarda nafaqat passiv moslashuvchanlikni, balki faol o‘zgar-
ishlarni, hayotiy maqsadlarni amalga oshirish uchun qulay sharoit yaratish qobiliyatini ham o‘z ichiga 
oladi. Barqarorlik shaxsiy ehtiyojlar, qiziqishlar va axloqiy qadriyatlar bilan bog‘liqlikni bildiradi [3].

Shunday qilib, har bir yosh davri o‘ziga xos xususiyatlar va mazmunli hayotiy yo‘nalishlarni shakllan-
tiradi. Hayot mazmunini mo‘ljalga olish har doim mavjud sharoitlar, voqeliklar va vaziyatlarga mos kelishi, 
vaziyatlarning sezilarli qismini esa shaxs faoliyat jarayonida yaratishi lozim. Bunda mas’uliyat – harakat 
oqibatlarini anglash va oldindan ko‘rish – muhim element hisoblanadi.

TADQIQOT METODOLOGIYASI
Ma’lumki, talabalik davrida hayotiy qadriyatlar shakllanishi qisman hayotiy mazmunni mo‘ljalash 

bilan bog‘liqdir. Hayotiy qadriyatlarning rivojlanishi esa hayotiy mazmun, maqsad va tasavvur kabi kom-
ponentlarning faol o‘sishi bilan belgilanadi. Shu nuqtai nazardan, talabalik davrida hayotiy mazmunni 
mo‘ljalash va hayotiy qadriyatlar o‘rtasidagi o‘zaro bog‘liqlikni aniqlash uchun G.V. Rezapkinaning “Hayotiy 
qadriyatlar iyerarxiyasi” va D.A. Leontyevning “Shaxs hayot mazmunini mo‘ljalash” metodikalari qo‘llandi. 
O‘tkazilgan tadqiqot natijalari sifat va miqdor jihatidan tahlil qilinib, quyidagi jadvallar ishlab chiqildi. 

TAHLIL VA NATIJALAR
Jadval natijalariga ko‘ra, sog‘liq hayotiy maqsad bilan (r=0,57; p≤0,01), hayotni nazorat qilish bilan 

(r=0,37; p≤0,01), natija komponenti bilan (r=0,28; p≤0,05) hamda “Men”ni nazorat qilish lokusi bilan 
(r=0,23; p≤0,05) yuqori darajadagi ahamiyatli korrelyatsiyaga ega ekanligi aniqlangan.

1-jadval 
Talabalik davrida hayotiy qadriyatlar va hayotiy mazmunni mo‘ljalga olish o‘rtasidagi o‘zaro aloqadorlik 
xususiyatlari
Hayotiy qadriyatlarning tarkibiy qismlari

H

aq

sa
d

Ja

at

az

at
 

qi

qi

lis
h

Sog‘liq 0,57** 0,01 0,28* 0,23* 0,37**

Moddiy ta’minot 0,50** 0,40** 0,48** 0,40** 0,39**

Ijodkorlik 0,25* 0,02 0,16 0,26* 0,23*

Oila 0,74** 0,60** 0,76** 0,41** 0,28*

Karera 0,31** 0,11 0,25* 0,40** 0,47**

Xizmat 0,29* 0,16 0,29** 0,25* 0,26*

Shon-sharaf 0,38** 0,004 -0,24* -0,33* 0,08
Dam olish 0,50** 0,16 0,02 0,25* 0,05

Hayotiy maqsad – kelajakdagi hayotga mazmun, yo‘nalish va vaqt istiqbolini belgilovchi maqsadlar 
darajasini tavsiflaydi.

Hayotni nazorat qilish – shaxsning o‘z hayotini boshqarish, erkin qaror qabul qilish va ularni amalga 
oshirish qobiliyatiga ishonchini aks ettiradi.

“Men”ni nazorat qilish lokusi – shaxsning o‘z kuchi va qobiliyatlariga bo‘lgan ichki ishonchini bildiradi.
Natija komponenti – hayotning o‘tgan qismini samarali va mazmunli deb baholashni tavsiflaydi.
Empirik tahlil shuni ko‘rsatdiki, sog‘liq komponenti jarayon (hayotiy jarayonni qiziqarli va mazmunli 

qabul qilish) bilan mustaqil bo‘lib, unga ahamiyatli bog‘liq emas.
Moddiy ta’minot esa hayotiy maqsad (r=0,50; p≤0,01), jarayon (r=0,40; p≤0,01), natija (r=0,48; 

p≤0,01), “Men”ni nazorat qilish (r=0,40; p≤0,01) va hayotni nazorat qilish (r=0,39; p≤0,01) bilan yuqori 
darajada korrelyatsiyalashgan. Bu talabalarning asosiy hayotiy maqsadi moddiy farovonlikka erishish 
ekanligini ko‘rsatadi.

Ijodkorlik hayotiy maqsad (r=0,25; p≤0,05), “Men”ni nazorat qilish (r=0,25; p≤0,05) va hayotni nazorat 
qilish (r=0,23; p≤0,05) bilan ahamiyatli bog‘liq, biroq jarayon va natija bilan mustaqil komponent hisobla-
nadi. Talabalik davrida ijodkorlikning ortishi shaxsning o‘z “Men”ini va hayotini optimal nazorat qilishiga 
yordam beradi.

Oila qadri hayotiy maqsad (r=0,74; p≤0,01), jarayon (r=0,60; p≤0,01), natija (r=0,76; p≤0,01), “Men”ni 
nazorat qilish (r=0,41; p≤0,01) va hayotni nazorat qilish (r=0,28; p≤0,05) bilan mustahkam korrelyatsi-
yada. Talabalarning oilaga bo‘lgan e’tibori ularning hayotiy maqsadlariga bevosita ta’sir qilishini ko‘rsatadi.

Karera qadri hayotiy maqsad (r=0,31; p≤0,01), “Men”ni nazorat qilish (r=0,40; p≤0,01), hayotni nazorat 
qilish (r=0,47; p≤0,01) va jarayon (r=0,36; p≤0,05) bilan ahamiyatli bog‘liq, biroq natija bilan mustaqil. 
Bu talabalar kasbiy faoliyatda erishiladigan yutuqlarni o‘z “Men”i va hayotiy qarorlari bilan bog‘lashishini 
anglatadi.

Xizmat qadri hayotiy maqsad (r=0,29; p≤0,05), natija (r=0,29; p≤0,01), “Men”ni nazorat qilish (r=0,25; 
p≤0,05) va hayotni nazorat qilish (r=0,26; p≤0,05) bilan korrelyatsiyaga ega, biroq jarayon bilan mustaqil. 
Bu talabalarning xizmat faoliyatiga bo‘lgan qiziqishi ularning shaxsiy nazorat va maqsadlariga mos kel-

ishini ko‘rsatadi.
Shon-sharaf qadri hayotiy maqsad (r=0,38; p≤0,01), natija (r=–0,24; p≤0,05) va “Men”ni nazorat qilish 

(r=–0,33; p≤0,05) bilan ahamiyatli aloqada, biroq jarayon bilan mustaqil. Talabalar shon-sharafga intil-
ganda o‘zini o‘zi anglash tizimi va hayotiy maqsadlarini qayta ko‘rib chiqadi.

Dam olish qadri hayotiy maqsad (r=0,50; p≤0,01) va “Men”ni nazorat qilish (r=–0,25; p≤0,05) bilan 
bog‘liq, ammo hayotni nazorat qilish, jarayon va natija bilan mustaqil hodisa sifatida ajralib turadi. Bu dam 
olishning talabalar “Men”ini shakllantirishda muhim rol o‘ynashini ko‘rsatadi.

XULOSA VA TAKLIFLAR
Keltirilgan natijalarga ko‘ra, talabalik davrida hayotiy qadriyatlarni shakllanishi ulardagi hayotiy maz-

munni mo‘ljalga olish komponentlari bilan o‘zaro aloqadorlikka ega ekanligi qayd qilindi.
O‘rganilgan nazariy yondavshuvlar va emperik tadqiqot natijalariga asoslangan holda quyidagi xulo-

salarni shakllantirish mumkin:
-talabalik davrida hayotiy qadriyatlar va hayotiy mazmunni mo‘ljalga olish o‘rtasida o‘zaro ahamiyatli 

aloqadorlikka ega ekanligi aniqlandi.
-talabalik davrida sog‘liq ijodkorlik, oila, xizmat kabi hayotiy qadriyat hayotiy maqsad, jarayon natija 

kabi hayotiy mazmunni mo‘ljalga olish bilan yuqori darajada ahamiyatli aloqadorlikka ega ekanligi kuza-
tildi.

-hayotiy qadriyatlardan kar’yera shon-sharaf dam olish kabi talabalik davrida hayotiy mazmunni 
mo‘ljalga olish komponetlari bilan o‘zaro differensional farqlar mavjudligi aniqlandi.

